Aitziber Sarasola Jaca andreak galdera egin du 2012-2013 ikasturterako irakasleen plantillei buruz.

Legebiltzarreko Erregelamenduko 114.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2012ko ekainaren 1eko 55. Nafarroako Parlamentuko Aldizkari Ofizialean.

ERANTZUNA

Bildu-Nafarroa parlamentu-taldeko foru parlamentari Aitziber Sarasola Jaca andreak 2012-2013 ikasturterako ratioei eta irakasle-plantillari buruz idatziz erantzuteko egindako galderari dagokionez (8-12/PES-00089), hau erantzun dio Nafarroako Gobernuko Hezkuntzako kontseilariak, Hezkuntza Departamentuko Hezkuntza Ikuskaritzako eta Giza Baliabideetako Zerbitzuak egindako txostenean oinarriturik:

2012-13 ikasturtean eskainiko diren behin-behineko lanpostuei dagokienez, jakinarazi da ikastetxeetako irakasle-plantillak oraindik guztiz erabaki gabe daudela eta neurtu gabe dagoela iraileko eskola-jarduna, eta, hortaz, ezin zehatz daitekeela langile-zerrendak zenbat murriztuko diren. Aldagai horiek eta beste batzuk kontuan hartuta, halere, 350 bat kontratu gutxiago egingo dira, gure kalkuluen arabera.

Bestalde, bi ikasturteen arteko lanpostuen kopuruaren aldean eragin handia du lanaldi partzialen kopuruak; horien araberakoa izango da kontratuen kopuruen benetako zenbatekoa. Aste honetarako, 640 kontratu egingo ziren lanaldi osokoak, eta 441, partzialak.

2011-12 ikasturtearen hasieran 7.715,62 irakasle zeuden, guztira.

Ratioen igoeraren ondoriozko taldeen aldaketari dagokionez.

Datu hauek ditugu, une honetan:

Haur eta Lehen Hezkuntza:

Berez, 30 talde izango dira, gehienez ere, 27 ikaslekoak, eta 65 talde, gehienez ere, 26 ikaslekoak.

Guztira, 2.072 talde.

DBH
Guztira 669 talde izango dira, eta horietatik zazpik izango dituzte 32 ikasle, eta beste zortzik, 31 ikasle.

Batxilergoa
Ez dago 35 ikasletik gorako talderik.

Lanbide Heziketa

Ez dago aldaketarik. Aurreko ikasturteetako ratioari eutsiko zaio.

Aldaketak zer tokitan gertatuko diren zehazterik ez dago irailera arte; izan ere, informazioa eskatzen denetik irailean eskolatzea amaitzen denera arte behin-behineko datuak eta datu aldakorrak besterik ez ditugu izango eskura.

2012-2013 ikasturtean ratioa igotzeko aintzat hartutako jarraibideak: hezkuntzako gastu publikoa arrazionalizatzeko premiazko neurriei buruzko apirilaren 20ko 14/2012 Errege Lege Dekretuaren bigarren artikuluaren arabera:

“Gastu publikoa murriztu beharra dagoela-eta Estatuaren Aurrekontu Orokorren Legeak Enplegu Eskaintza Publikoaren bidez langile berriak hartzea baimentzen ez badu edo 100eko 50etik beherako langileen berritze-tasa ezartzen badu, oinarrizko izaeraz, hezkuntza-administrazioek 100eko 20raino igo ahal izango dute maiatzaren 3ko Hezkuntzako 2/2006 Lege Organikoaren 157.1.a) artikuluan finkatutako ikasleen gehieneko kopurua, Lehen Hezkuntzan eta Derrigorrezko Bigarren Hezkuntzan.

Ehuneko hori bera aplikatu ahal izango zaie, halaber, maiatzaren 3ko Hezkuntzako 2/2006 Lege Organikoak araututako gainerako irakaskuntzetarako arauz ezarritako ikasleen kopuruen gehieneko mugei.

Artikulu honetan ezarritakoa ikastetxe publikoei nahiz funts publikoak euskarri dituzten ikastetxe pribatuei aplikagarria izango zaie”.

Nafarroako Gobernuko Hezkuntza Departamentua ikasleen gehieneko kopuru hauek finkatuko ditu, ziklo eta etapa bakoitzerako:

Haur Hezkuntzako 1. maila: 25 ikasle

Haur Hezkuntzako 2. maila: 26 ikasle

Haur Hezkuntzako 3. maila: 27 ikasle

Lehen Hezkuntza: 27 ikasle

Derrigorrezko Bigarren Hezkuntza: 32 ikasle

Batxilergoa: 35 ikasle

Lanbide Heziketa: 20 ikasle

Hezkuntza Departamentuak, irizpide horiek oinarri hartuta, ikastetxeen eta ikasgelen kasu eta egoerak aztertu ditu eta arazo eta kasuistiken arabera malgutu ditu ratioak.

Hori guztia jakinarazten dizut Nafarroako Parlamentuko Erregelamenduaren 194. artikulua betez.

